
Shiva Stava 5

శివస్తవః ౫

ఏకం నిష్కళమచలం సంసక్తద్వాదశాన్తమతిశాన్తమ్ ।
జ్యోతిర్విజ్ఞానమయం  పరాత్పరం పావనం శివం వన్దే ॥ ౧॥
ద్వేధా శక్తత్యా యుక్తం పురుషప్రకృతిప్రకారభేదేన   ।
అగ్నీషోమాత్మానం జగత్ప్రసూతిం మహేశ్వరం వన్దే ॥౨॥
మూర్తిత్రయానుషక్తం  బ్రహ్మా  విష్ణుర్మహేశ్వరశ్చేతి  ।
సృష్టిస్థితిలయహేతుం   త్రిగుణాత్మానం  త్రిలోచనం  వన్దే ॥ ౩॥
వేదచతుష్టయవేద్యం  చతురాశ్రమవర్ణధర్మకర్తారమ్   ।
చతురష్టార్ధావాసం   చతుర్భుజం చన్ద్రశేఖరం  వన్దే ॥ ౪॥
పఞ్చమహాభూతమయం పఞ్చేన్ద్రియశక్తివిషయగుణనిలయమ్  ।
పఞ్చవిభక్తాత్మానం పఞ్చముఖం పార్వతీపతిం వన్దే ॥ ౫॥
షడ్వర్గదుర్గదూరం   షట్తర్కవితర్కనిశ్చయాలక్ష్యమ్ ।
షట్కర్మాఙ్గసునిష్టం   షణ్ముఖజనకం జగద్గురుం  వన్దే ॥౬॥
సప్తవికారావ్యక్తం సప్తాధికసప్తవిష్టపాధారమ్  ।
సప్తాశ్వికోటిభాసం సప్తావలయం పినాకినంవన్దే ॥ ౭॥
మూర్త్యష్టకోపపన్నం  నాగాష్టకభూషణం  మహాదేవమ్ ।
అష్టమలోకేశానాం  మాతౄణాభష్టకార్చితం  వన్దే ॥౮॥
నవశక్తికృతాధారం  నవవికసితకాశకుసుమసఙ్కాశమ్ ।
నవయౌవనోపపత్రం  నవగ్రహారాధితం  హరం వన్దే ॥౯॥
దశముఖనతచరణయుగం దశముఖహవ్యహోమసమ్ప్రీతిమ్ ।
దశముఖమణ్డననమితం  దశప్రహారోజ్జ్వలం   హరం వన్దే ॥ ౧౦॥
ఏకాదశప్రభేదం  రుద్రం  శతధా సహస్రధా  భూయః ।
సఙ్ఖ్యాతీతం  మూర్త్యాం మాయామయమచ్యుతం మృడం వన్దే ॥ ౧౧॥
ద్వాదశసఙ్ఖ్యాతీతం  మాహాత్మ్యం సర్వభుతరమణీయమ్ ।

శివస్తవః ౫

నిష్కళచిన్త్యేశానం సర్వేశం పాపనాశనం వన్దే ॥ ౧౨॥
కరధృతశూలకపాలం భసితసితాఙ్గం  త్రిలోచనం  జటిలమ్ ।
భీషణపితృవననిలయం నీలగ్రీవం  దిగమ్బరం వన్దే ॥ ౧౩॥
ఉగ్రం  వీరయుతం మహాన్వితమథో విష్ణుం  జ్వలన్తాన్వితం

సమ్ప్రోక్తాథ చ సర్వతోముఖనృసింహార్ణాంస్తథా   భీషణమ్ ।
భద్రం  మృత్యుయుతం చ మృత్యుమపి చ ప్రోక్తా  నమామ్యాయుతం

భూయోఽహం పదముద్ధరేన్మనుమిమాం  మన్త్రీ సమస్తార్థదామ్  ॥ ౧౪॥
(“ఉగ్రం  వీరం మహావిష్ణుం  జ్వలన్తం సర్వతోముఖమ్ ।
నృసింహం భీషణం భద్రం  మృత్యుమృత్యుం నమామ్యహం”॥
ఇతి మన్త్రస్వరూపమ్  ॥ శ్రీ ॥ )

(This stotra contains 14 verses in praise of Shiva.

From 1 to 12, each shloka enumerates the numbers in

Sanskrit as ekaM, dvedhA, traya etc. while

describing the glory of shiva. The last stanza

contains a mantra on Nrisimha ugraM vIraM mahAviShNuM etc.)

ఇతి శివస్తవః సమ్పూర్ణః  ।

